Antur yr Actau

Sbïwch arnyn nhw!
Actau pennod 2, adnodau 42-47
Dyma beth sy gan Dr. Luc, awdur llyfr yr Actau, i’w ddweud am y Cristnogion cyntaf:
Roedden nhw wir o ddifri.  Roedden nhw’n dilyn beth oedd yr apostolion yn ei ddysgu, yn rhannu popeth gyda'i gilydd, yn cydfwyta a dathlu Swper yr Arglwydd gyda'i gilydd ac yn gweddïo’n ddyfal.   Roedd rhyw ymdeimlad o ryfeddod dwfn yn eu plith nhw.  Roedd yr apostolion yn gwneud gwyrthiau rhyfeddol oedd yn dangos fod Duw gyda nhw.  Roedd pawb oedd yn credu yn teimlo eu bod nhw’n un teulu, ac yn rhannu popeth gyda'i gilydd.  Roedden nhw’n gwerthu eu heiddo er mwyn gallu helpu pwy bynnag oedd mewn angen.  Roedden nhw’n cyfarfod i addoli bob dydd yng nghwrt y deml, ac yn cydfwyta a dathlu Swper yr Arglwydd yng nghartrefi ei gilydd. 

Mae’r frawddeg gyntaf yn dweud y cyfan – roedd y bobl yma o ddifri am eu ffydd yn Iesu Grist.  Doedden nhw ddim yn chwarae crefydd.  A dyna mae Duw  isio – ein gweld ni o ddifri am Iesu, ac am y Beibl, gweddi, addoli etc.   
Roedden nhw hefyd yn teimlo eu bod nhw’n un teulu ac yn cyfarfod gyda’i gilydd i addoli, ac i rannu pryd bwyd.  Efallai dy fod ti wedi clywed pobl yn dadlau bod dim rhaid mynd i’r capel neu’r eglwys – ond mae’n amlwg fod y Cristnogion cyntaf yma yn credu bod dod at ei gilydd yn bwysig iawn, iawn.  Dydy’r adeilad ddim yn bwysig, wrth gwrs, ond mae’r gymdeithas, y cyfeillgarwch, y rhannu, yr helpu, y tyfu yn y ffydd gyda’n gilydd.  

Mae Luc hefyd yn dweud Roedden nhw’n moli Duw, ac roedd agwedd pobl tuag atyn nhw yn bositif iawn. Sôn am wneud impact!  Yn 125 O.C. mae athronydd o’r enw Aristides yn ysgrifennu hyn am y Cristnogion:
“Maen nhw’n bobl wylaidd a charedig, a dydyn nhw ddim yn dweud celwyddau.  Maen nhw’n caru ei gilydd.  Dydyn nhw ddim yn edrych i lawr ar weddwon, nac yn gwneud drwg i blant amddifad.  Mae’r bobl sydd â digon yn rhannu’n hael gydag unrhyw berson sy mewn angen.  Os ydyn nhw’n gweld person dieithr, maen nhw’n gadael iddo aros yn eu tŷ, ac yn ei drin fel aelod o’r teulu“
Mewn cyfnod o angen, o greulondeb, o ddiffyg parch, ac o anfoesoldeb rhywiol, roedd y Cristnogion cynnar yn sefyll allan, ac roedd pobl yn sylwi bod nhw’n byw mewn ffordd hollol newydd. Roeddwn nhw isio gwybod beth oedd wedi digwydd i’w gwneud nhw’n wahanol.

A beth oedd canlyniad hyn?

Roedd mwy a mwy o bobl yn ymuno â nhw, ac yn cael eu hachub gan Dduw, bob dydd.

Ydy’r ffordd rydyn ni’n byw heddiw yn denu pobl at Iesu Grist?  Sut wyt ti’n ymateb i’r dywediad hwn: ”Ti ydy’r unig Feibl mae rhai pobl yn ei ddarllen”?

